
           
           ᐱᕙᓪᓕᐊᔪᑦ ᑐᓴᕋᑦᓴᑦ 
 

ᐃᓕᓐᓂᐊᕐᓂᓕᕆᔨᒃᑯᑦ ᐸᐃᑉᐹᑖᖅᑎᑦᓯᔪᑦ ᐃᓐᓇᒻᒪᕆᓐᓂᒃ ᐃᓚᒋᔭᐅᒻᒪᕆᓐᓂᐊᓕᖅᑐᑎᒃ 
ᐃᓕᓐᓂᐊᖅᑎᑦᓯᓂᕐᒧᑦ ᓄᓇᕗᒻᒥ ᐃᓕᓐᓂᐊᕐᕕᖏᓐᓂ 

 
ᐃᖃᓗᐃᑦ, ᓄᓇᕗᑦ (ᕕᕝᕗᐊᓕ 2, 2011) - ᖁᕕᐊᓱᐊᒍᑎᖃᖅᑐᑎᒃ ᐅᓪᓗᒥ ᐃᖃᓗᓐᓂ, ᑕᓪᓕᒪᑦ ᐃᓐᓇᐃᑦ 
ᐸᐃᑉᐹᖅᑖᖅᑎᑕᐅᖅᑲᐅᔪᑦ ᐃᓐᓇᐃᑦ ᐃᓄᒃᓯᐅᑎᓕᕆᔨᐅᓂᕐᒧᑦ ᓄᓇᕗᒻᒥ ᐃᓕᓐᓂᐊᕐᕕᖏᓐᓂ, ᐃᓕᓴᕆᔭᐅᓪᓗᑎᒃ 
ᐱᔪᓐᓇᕐᓂᖏᑦ, ᖃᐅᔨᒪᓂᖏᑦ ᐱᓕᕆᔾᔪᓯᖏᓪᓗ ᐱᒻᒪᕆᐅᖃᑕᐅᓂᖏᓐᓂᒃ ᐃᓕᓐᓂᐊᖅᑐᓕᕆᓂᕐᒧᑦ ᓄᓇᕗᒻᒥ. 
 

“ᐅᓪᓗᒥ ᐅᓪᓗᑦᓯᐊᕙᒻᒪᕆᐊᓗᒃ ᐃᓕᓐᓂᐊᖅᑐᓕᕆᓂᕐᒧᑦ ᓄᓇᕗᒻᒥ,” ᐅᖃᖅᓯᒪᔪᖅ ᓯᕗᓕᖅᑎ ᐄᕙ ᐋᕆᐊᒃ. 
“ᐸᐃᑉᐹᖅᑖᖅᑎᑕᐅᓂᖏᑦ ᐃᓕᓴᕆᔭᐅᓂᖏᓪᓗ ᐃᓐᓇᐃᑦ ᖃᐅᔨᒪᔪᒻᒪᕆᐅᓂᖏᓪᓗ ᐱᒻᒪᕆᐅᔪᒥᒃ ᐊᓪᓗᕆᐊᕈᑕᐅᔪᖅ 
ᓄᓇᕗᒻᒥ ᐃᓕᓐᓂᐊᖅᑐᓕᕆᓂᕐᒧᑦ ᑐᙵᕕᖃᖅᑐᓂ ᐃᓄᐃᑦ ᐃᓕᖅᑯᓯᖏᓐᓂᒃ, ᐅᖃᐅᓯᖏᓐᓂᒃ ᐱᖅᑯᓯᖏᓐᓂᓪᓗ. 
 

ᒥᐊᓕ ᐊᑯᒪᓕᒃ, ᓴᐃᓂᐊ ᖃᐅᓐᓂᖅ, ᓯᕋᐱᐅ ᐃᑦᑐᓵᕐᔪᐊᑦ, ᓖᑎᐊ ᑎᑭᕕᒃ ᐊᒻᒪ ᓰᐸ ᐃᓱᓪᓗᑕᖅ, ᐃᖃᓗᒻᒥᐅᓕᒫᑦ, 
ᓯᕗᓪᓕᖅᐹᖑᓪᓗᑎᒃ ᐃᓐᓇᒻᒪᕇᑦ ᐸᐃᑉᐹᖅᑖᖅᑎᑕᐅᔪᑦ ᐃᓐᓇᐃᑦ ᐃᓄᒃᓯᐅᑎᓕᕆᔨᐅᓂᕐᒧᑦ, ᒪᓕᑦᑐᒍ ᓄᑖᖅ 
ᐃᓕᓐᓂᐊᖅᑐᓕᕆᓂᕐᒧᑦ ᐱᖁᔭᖅ. ᐃᓗᐊᓂ ᐃᓚᖓᓂ 102 ᐱᖁᔭᕐᒥ, ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ 
ᐃᖅᑲᓇᐃᔭᖅᑎᑖᕈᓐᓇᖅᑐᑦ ᐃᓐᓇᒻᒪᕆᓐᓂᒃ ᐃᓕᓐᓂᐊᖅᑎᑦᓯᖃᑦᑕᓂᐊᖅᑐᓂᒃ ᐃᓄᐃᑦ ᐃᓕᖅᑯᓯᖏᓐᓂᒃ, 
ᐱᖅᑯᓯᖏᓐᓂᒃ ᖃᐅᔨᒪᓂᖏᓐᓂᓪᓗ. ᐃᓐᓇᕐᓂᒃ ᐸᐃᑉᐹᑖᖅᑎᑦᓯᓂᖅ ᑐᑭᓕᒃ ᐃᓐᓇᐃᑦ 
ᐃᓚᒋᔭᐅᖃᑕᐅᓪᓚᕆᓐᓂᐊᓕᖅᑐᑦ ᐃᓕᓐᓂᐊᕐᕕᓐᓂ ᐃᓕᓐᓂᐊᖅᑎᑦᓯᔩᑦ ᐃᖅᑲᓇᐃᔭᖅᑎᖏᓐᓄᑦ, ᐃᓚᒋᔭᐅᓗᑎᒃ 
ᐃᓕᓐᓂᐊᕐᕕᓐᓂ ᐊᖏᔪᖅᑳᑦ, ᐃᓅᓯᓕᕆᔩᑦ, ᐃᓕᓐᓂᐊᖅᑎᑦᓯᔩᑦ ᐃᓕᓐᓂᐊᖅᑎᓄᓪᓗ ᐃᑲᔪᖅᑎᓄᑦ. 
ᐃᓚᐅᖃᑕᐅᒍᓐᓇᕐᓂᐊᖅᑐᑦ ᐃᓕᓐᓂᐊᖅᑎᑦᓯᖃᑦᑕᕐᓗᑎᒃ ᐃᓕᓐᓂᐊᕐᕕᓐᓂ ᐃᓕᓐᓂᐊᖅᑎᑦᓯᒍᑎᐅᔪᓂᒃ, 
ᑲᑐᔾᔨᖃᑎᖃᕐᓗᑎᒃ ᐃᑲᔪᖅᑕᐅᓗᑎᓪᓗ ᐃᓕᓐᓂᐊᕐᕕᓐᓂ ᐃᖅᑲᓇᐃᔭᖃᑎᒌᓄᑦ ᐃᓕᓐᓂᐊᕐᕕᓂᓗ 
ᐃᓕᓐᓂᐊᖅᑎᑦᓯᔨᖏᓐᓄᑦ. 
 

“ᐱᒃᑯᒋᕙᑦᓰᖅᑕᒃᑲ ᖁᔭᓐᓇᒦᖅᑐᒋᓪᓗ ᒥᐊᓕ, ᓴᐃᓂᐊ, ᓯᕋᐱᐅ, ᓖᑎᐊ ᓰᐸᓗ ᐊᑦᓱᕉᑎᖃᕐᓂᖏᓐᓄᑦ ᐃᑲᔪᕈᒪᓪᓗᑎᒃ 
ᓄᓇᕗᒻᒥ ᐃᓕᓐᓂᐊᖅᑎᓄᑦ. ᐊᔭᐅᖅᑐᕆᐊᖅᑕᒃᑲ ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᓕᒫᖏᑦ ᐱᒋᐊᖁᓪᓗᒋᑦ 
ᑕᒪᑐᒥᖓ ᐱᒻᒪᕆᐅᔪᓂᒃ ᐸᐃᑉᐹᑖᖅᑎᑦᓯᓗᑎᒃ ᐃᓐᓇᕐᓂᒃ ᓄᓇᒥᓐᓂ. ᐱᕚᓪᓕᕈᑕᐅᓪᓚᕆᓐᓂᐊᖅᑐᖅ 
ᐃᓕᓐᓂᐊᖅᑎᑕᐅᓂᖏᓐᓄᑦ ᐃᓕᓐᓂᐊᖅᑎᕗᑦ ᑐᙵᕕᓕᐅᑦᓯᐊᕐᓗᑎᓪᓗ ᐃᓄᐃᑦ ᖃᐅᔨᒪᔭᑕᖃᖏᓐᓂᒃ 
ᐃᓕᓐᓂᐊᕐᕕᑦᑎᓐᓂ,” ᐅᖃᖅᓯᒪᔪᖅ ᐋᕆᐊᒃ. 
 

ᐃᓕᓐᓂᐊᕐᓂᓕᕆᔨᒃᑯᑦ ᐃᓕᓴᖅᓯᓯᒪᔪᑦ ᑕᑯᔪᒪᔭᖏᓐᓂᒃ, ᓯᕗᓕᖅᑎᐅᒋᐊᖃᕐᓂᖏᓐᓂᓪᓗ ᐃᓕᓐᓂᐊᖅᑐᓕᕆᓂᕐᒥᓪᓗ 
ᐃᓐᓇᕐᓂᒃ ᐱᒻᒪᕆᐅᓂᖃᕐᖓᑦ ᑐᙵᕕᓕᐅᕐᓂᕐᒧᑦ ᐃᓕᓐᓂᐊᖅᑐᓕᕆᓂᕐᒧᑦ ᐊᑕᕕᖃᕐᓂᖅᓴᐅᓗᑎᒃ ᐃᓄᐃᑦ 
ᖃᐅᔨᒪᔭᑐᖃᖏᓐᓂᒃ, ᑐᕌᖓᓂᖅᓴᐅᓗᑎᒃ ᓄᓇᓕᓐᓂ ᐱᔭᕆᐊᓕᖏᓐᓄᑦ ᐅᑉᐱᕆᔭᖏᓐᓄᓪᓗ ᐃᑲᔪᖅᓱᐃᓗᑎᓪᓗ 
ᐃᓅᓯᓕᒫᒥ ᐃᓕᑉᐸᓪᓕᐊᖏᓐᓇᓂᕐᒥᒃ. ᐸᐃᑉᐹᖅᑖᖅᑎᑕᐅᓂᖏᑦ ᐃᓐᓇᐃᑦ ᐃᓚᒋᔭᐅᔪᖅ ᐊᒥᓱᓂᒃ 
ᐱᒋᐊᖅᑎᑕᐅᓂᐊᖅᑐᓂᒃ ᐃᓕᓐᓂᐊᖅᑐᓕᕆᓂᕐᒧᑦ ᐱᖁᔭᕐᒥ ᓴᙱᓕᖅᐹᓪᓕᖅᑎᑕᐅᒐᓱᐊᖅᑐᓂ ᐃᓄᐃᑦ ᐃᓕᖅᑯᓯᖏᑦ 
ᐅᖃᐅᓯᖏᓪᓗ ᓄᓇᕗᒻᒥ ᐃᓕᓐᓂᐊᕐᕕᖏᓐᓂ. 
 

### 
ᑐᑭᓯᒋᐊᒃᑲᓐᓂᕈᒪᒍᕕᑦ: 
ᑲᑦᕇᓇ ᒪᒃᓚᐅᑦ 
ᑐᓴᒐᑦᓴᓕᕆᓂᕐᒧᑦ ᐊᐅᓚᑦᓯᔨ, ᐃᓕᓐᓂᐊᕐᓂᓕᕆᔨᒃᑯᑦ 

 (867) 975.5624 

ᐱᕙᓪᓕᐊᔪᑦ ᑐᓴᒐᒃᓴᙳᖅᑎᑕᐅᔪᑦ ᐱᔭᐅᔪᓐᓇᖃᑦᑕᖅᑐᑦ ᐃᓄᒃᑎᑑᖓᓗᑎᒃ, ᖃᓪᓗᓈᑎᑐᑦ, ᐃᓄᐃᓐᓇᖅᑐᓐ ᐅᐃᕖᑎᑐᓪᓗ ᐅᕙᓂ, 
www.gov.nu.ca.  

News releases are available in Inuktitut, English, Inuinnaqtun and French on www.gov.nu.ca.  
Tuhaqtaghat ittut Inuktitut, Qablunaatitut, Inuinnaqtun Uiviititullu talvani www.gov.nu.ca.  

Les communiqués de presse sont disponibles en inuktitut, en anglais, en inuinnaqtun et en français à : www.gov.nu.ca. 

